
Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 13eg o  Fedi 2016, yn Ystafell Glaslyn, Y Ganolfan, Porthmadog.
Presennol: Cynghorwyr: Selwyn Griffiths (Cadeirydd), Angharad Ab Iorwerth, Simon Brooks, Melfyn Edwards, Alwyn Gruffydd, Carol Hayes, D. Ifor Jones, Gwilym Jones, Bethan O Rees Jones, Dafydd Prichard, R. Elwyn Thomas, Ken Williams, Richard Williams.
Ymddiheuriadau: Cynghorwyr Gavin Buckley, Jason Humphreys.
Adroddiad y Cadeirydd:
Croesawyd pawb i’r cyfarfod ar ôl gwyliau’r haf.  Diolchodd i’r Clerc am ei gwaith dros gyfnod yr
haf gydag amryw o broblemau oedd wedi codi efo llwybrau, torri gwair ac yn y blaen.
Roedd yr haf wedi bod yn amser prysur i bobl ifanc yr ardal oedd yn eistedd arholiadau TGAU a
Lefel A. Roedd am longyfarch y bobl ifanc oedd wedi llwyddo a dymuno’n dda iddynt ba bynnag
lwybr yr oeddent am ei ddilyn boed i addysg bellach neu i fyd gwaith.
Yn yr un modd dymunai ddiolch i’r rhai fu’n cystadlu yn yr Eisteddfod Genedlaethol gan
longyfarch y rhai ddaeth i’r brig.
Cyfeiriodd at argyfwng Gŵyl Rhif 6 . Diolchodd o galon i’r rhai ddaeth allan i helpu’r rhai oedd

wedi eu heffeithio gan y problemau yn y Traeth. Roedd rhai wedi gweithio yn ddi-baid am 10 awr
i geisio helpu. Roedd wedi treulio dipyn o amser ac wedi gweld ei hun y gwaith arbennig yn y
Ganolfan Hamdden ar y Dydd Llun. Diolchodd i aelodau’r gymuned ddaeth allan i helpu. Un 
esiampl oedd mam ifanc o’r dref  oedd wedi treulio'r Dydd Llun yn mynd nôl a blaen i’r Ganolfan
Hamdden gan fynd a blancedi a thyweli  i’w golchi gartref  cyn mynd a hwy yn ôl .Roedd yr 
argyfwng yma wedi dangos cymuned Porthmadog ar ei orau. Roedd y bobl yn gadael Porthmadog 
yn gwerthfawrogi'r ffordd yr oedd y gymuned wedi eu cefnogi.
Roedd y Cadeirydd wedi derbyn sawl cwyn am y graffiti ar y bwi ar gylchfan Tremadog a gwaith 

mewn llaw i’w lanhau.

Ers y ddamwain ar y gyffordd ger y Swyddfa Bost/ Factory Shop roedd wedi mynychu dau gyfarfod 

efo’r Cyngor Sir i edrych i mewn i’r problemau. Ceir adroddiad pellach ar hyn mewn amser.
Cyfeiriodd yn olaf am yr adroddiad am newid ffiniau Aelodau Seneddol oedd wedi ei gyhoeddi

yr wythnos yma . Byddai nifer yr Aelodau Seneddol yn mynd lawr i 29 a byddai yn effeithio ein
hardal ni. Gwnaed gais i bawb roi sylwadau ar yr adroddiad.
104. Cadarnhau cywirdeb ac arwyddo cofnodion y cyfarfod blynyddol (12fed o Orffennaf 2016).

Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

105. Cadarnhau cywirdeb cofnodion cyfarfod Pwyllgor Eiddo (26ain o Orffennaf 2016).
Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

106. Cadarnhau cywirdeb cofnodion cyfarfod Pwyllgor Cyllid (26ain o Orffennaf 2016).
Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

107. Cofnodion cyfarfod arbennig efo Anwen Davies, CG-  1af o Fedi 2016 parthed cau 

toiledau cyhoeddus yr ardal.

Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

108. Cyfle i’r Cynghorwyr ddatgan diddordeb.
Cyng. Angharad Ab Iorwerth – Gohebiaeth rhif 2 a gohebiaeth rhif 21.
Materion Gerbron:
109. Draeniau / gwteri Porthmadog– Cyng. Gavin Buckley.
Penderfynwyd : yn absenoldeb y Cyng. Buckley gadael y mater ar y bwrdd.
110. Chwyn ar balmentydd Porthmadog – Cyng. Jason Humphreys.
Penderfynwyd : yn absenoldeb y Cyng. Humphreys gadael y mater ar y bwrdd.
111. Arwydd dwyieithog tu allan i garej Bont Britannia – Cyng. Carol Hayes.
Adroddodd y Cyng. Hayes fod y camgymeriad wedi ei gywiro  ers iddi roi'r mater gerbron. Roedd yr arwydd bellach yn darllen Way In/ Ffordd Mewn ( yn lle ‘Ffordd Yn’ fel yr oedd yn wreiddiol.
Penderfynwyd : Derbyn yr wybodaeth.
112. Trafferthion parcio Gŵyl Rhif 6 - Cyng. Simon Brooks.
Teimlai’r Cyng. Brooks ei bod yn bwysig i’r Cyngor Tref drafod y mater yma gan fod y trafferthion yma wedi rhoi Porthmadog ar y map am y rhesymau anghywir ac wedi gadael ei hoel ar harddwch y tirlun lleol. Nododd y Cyng. Brooks ei gefnogaeth i’r Ŵyl a’i ddymuniad i’w gweld yn parhau ond efo dipyn o newidiadau.
Cytunai efo’r Cadeirydd oedd wedi datgan ei ddiolchgarwch i drigolion y dref.

Gwelai fod angen trafodaeth ar ddau beth yn sgil hyn.

Yn gyntaf gofynnai oni ddylai fod ymchwiliad yn cael ei gynnal i edrych i mewn i beth digwyddodd. Nododd fod hyn wedi ei godi gan y Cynghorwyr Alwyn Gruffydd a Jason Humphreys a byddai yn gofyn iddynt am arweiniad ar hyn. Ni fedrai ddeall sut y gellid difrodi gymaint o geir a’r glaw trwm wedi ei ddarogan. Croesawai gyfraniad Gŵyl Rhif 6 i’r ardal . Mae’n ymestyn y tymor economaidd. Mae Portmeirion yn gyflogwr mawr. Mae pobl leol yn cael bod yn rhan o’r Ŵyl e.e. Côr Brythoniaid.
Yn ail teimlai yn gyffredinol nad yw cysylltiad yr Ŵyl efo’r gymuned yn un digon agos. Byddai’n briodol i Gyngor Tref Porthmadog fod yn rhan o’r trafodaethau. Roedd y Cyng. Brooks yn awyddus i glywed trefnwyr yr Ŵyl yn diolch i’r gymuned. Dymunai weld sut y gallai’r Wŷl ddod a mwy o fudd i’r dref e.e. cael gigs yn y dref, creu mwy o ‘buzz’. Roedd yn awyddus i weld y Gymraeg yn cael blaenoriaeth ac yn cael ei pharchu . Roedd yn siomedig nad oedd dim ymateb wedi ei gael i gais gan Bartneriaeth Ganol Tref yn y gorffennol. Siomedig hefyd oedd sylweddoli fod y bwyd a diod yn cael ei gludo i mewn o Loegr - dylai’r ardal gael mwy o fudd o’r Wŷl.
Cyrhaeddodd y Cyng. Jason Humphreys y cyfarfod.
Cynigiodd y Cyng. Brooks y dylid ysgrifennu at drefnwyr Gŵyl Rhif 6 gan ddatgan cefnogaeth i’r Wŷl a’i pharhad ond gan ddymuno gweld mwy o gyd-weithio a mwy o fudd i’r dref.
Eiliwyd y cynnig gan y Cyng. Alwyn Gruffydd. 

Wrth gefnogi hyn adroddodd y Cyng. Jason Humphreys ei fod wedi cael ymateb gan y trefnwyr a deallai y bydd cyfarfod cyhoeddus yn cael ei gynnal. Nid oedd wedi clywed ymddiheuriadau i ddefnyddwyr y Llyfrgell, Y Ganolfan Hamdden na’r Gymuned.
Cytunai’r Cyng. Bethan O Rees Jones fod angen i’r ardal cael mwy o fudd o’r Wŷl. Nododd fod angen tynnu sylw mawr i’r diffyg yn un o’r giatiau’r Dora - rhywbeth mae’r Cyngor Tref wedi mynd ar ei ôl sawl tro ac yn parhau i ddisgwyl am ateb. Adroddodd fod Clwb Chwaraeon wedi gofyn am gopi o bob gohebiaeth ynglŷn ag effeithiolrwydd y Dora a pha effaith y byddai hyn wedi ei gael o dan y ddeddf rhyddid gwybodaeth. Fel ategiad cynigiai y dylid ysgrifennu at Gyfoeth Naturiol Cymru  i ofyn drachefn pam nad ydynt wedi gwneud rhywbeth am y giât sydd ddim yn gweithio ar y Dora  gan ofyn pa rybudd a roddwyd i berchnogion y tir.
Yn ôl y Cyng. Alwyn Gruffydd roedd 4 asiantaeth yn gyfrifol am hyn sef Cyfoeth Naturiol Cymru, Cyngor Gwynedd , Dŵr Cymru a Llywodraeth Cymru (sy’n gyfrifol am gynnal y ffosydd a’r draeniau sy’n gysylltiedig â’r ffordd osgoi).  Roedd ymgynghori wedi digwydd ac wedi dweud wrth y trefnwyr y byddai parcio yma yn iawn.
Dymunai weld ymchwiliad annibynnol yn cael ei gynnal gan Lywodraeth Cymru . Nododd fod hyn yn symptom o beth sydd yn digwydd yn yr ardal yma trwy’r flwyddyn. Mae yna bobl yn byw mewn ofn efo bagiau tywod o flaen eu tai. Maent yn pryderu bob tro mae’n bwrw.  Er bod y Ffordd  Osgoi yn bodoli ers 5/6 mlynedd bellach nododd nad yw hyd yn oed ar y map ffosydd . Mae angen tawelwch meddwl i drigolion yr ardal. Mae giatiau’r Dora yn gweithio 20% o dan effeithiolwch llawn. Roedd y rhagolygon am law wedi bod yn hollol glir. Roedd am sicrhau na fyddai digwyddiad fel hyn yn digwydd eto.
Cynigiai y dylid ysgrifennu at Lywodraeth Cymru gan ofyn iddynt gynnal archwiliad annibynnol.
Eiliwyd hyn gan y Cyng. Jason Humphreys.

Cytunodd y Cyng. Richard Williams  efo’r hyn oedd wedi ei ddweud  a chydymdeimlodd efo’r bobl oedd wedi parcio yma. Yn ôl Dylan Williams roedd gweithwyr wedi bod allan drwy’r nos a byddai’r llifogydd wedi bod yn waeth heb hyn. Eiliodd gynnig y Cyng. Bethan O Rees Jones i ysgrifennu at Gyfoeth Naturiol Cymru i ofyn pam nad yw’r giât ddiffygiol ar y Dora wedi ei thrwsio. Cynigiodd y dylid ysgrifennu at Diane Mc Crea Cadeirydd CNC, Emyr Roberts, Prif Weithredwr CNC a Liz Saville Roberts, AS.
Nododd y Cyng. Humphreys ei gefnogaeth i’r Ŵyl ond roedd pawb yn gwybod fod llifogydd yn effeithio y rhan yna o’r dref a Chlwb Pêl Droed Porthmadog wedi dioddef llifogydd sawl tro dros y flwyddyn ddiwethaf. Adroddodd fod llefydd eraill yn y dref yn cael problemau efo draeniad dwr e.e. Pensyflog. Mae’r Cyngor Tref wedi bod yn gofyn am fanylion sawl tro. Mewn sesiwn galw i mewn diweddar cafodd wybod bod y sefyllfa lot gwaeth na sylweddolir.Roedd wedi methu cael atebion pendant ond mynnai y dylid pwyso am wybod hyd a lled y broblem sydd yn wynebu’r ardal.
Penderfynwyd :  ysgrifennu yn ôl y tri chynnig at Drefnwyr Gŵyl Rhif 6, Llywodraeth Cymru, Cyfoeth Naturiol Cymru.
113. Oakley Wharf / Cei Oakley – Cyng. Simon Brooks.

Nododd y Cyng. Brooks fod amryw o deuluoedd efo plant ifanc yn defnyddio'r ffordd yma tuag at Borth y Gest yn rheolaidd. Roedd wedi cael profiad annifyr yn ddiweddar wrth ddefnyddio’r ffordd yn ystod yr haf. Roedd wedi dod ar draws Land Rover mawr yn rhuthro lawr y ffordd ac roedd y plant wedi cael braw. Roedd wedi cael sgwrs ddifyr efo’r gyrrwr. Roedd yn cydnabod fod y ffordd yn lôn breifat ond ei bod hefyd yn rhan o’r llwybr cerdded i Borth y gest. Cynigiai y dylid gofyn am ystyried gosod uchafswm gyrru o 20 milltir yr awr yma. Eiliwyd hyn gan y Cyng. Angharad Ab Iorwerth. Cynigiodd y Cyng. Richard Williams welliant sef 10 milltir yr awr. Cytunodd y Cyng. Brooks efo’r gwelliant.
Holodd y Cyng. Gwilym Jones pwy fyddai’n gyfrifol am y ffordd gan ei bod yn ffordd breifat ?

Roedd y Cyng. D. Ifor Jones hefyd yn cwestiynu os yw’r ffordd yma yn rhan o’r hen lwybr Peilot ?
Penderfynwyd : ysgrifennu yn ôl y cynnig.
114. Cau toiledau cyhoeddus yn yr ardal – dilyniant i’r cyfarfod a gafwyd ar y 1af o Fedi 
 2016- Y Cadeirydd.

Adroddodd y Cadeirydd i’r Clerc ac yntau geisio cael atebion gan Anwen Davies i gwestiynau a godwyd ac er addewid y byddai atebion erbyn heno hyd at 6:00 heno nid oedd atebion wedi eu derbyn.
Teimlai’r Cyng. Richard Williams fod hyn yn ffordd dywyll iawn o godi trethi a bod yn gywilydd o beth fod yr unig doiled cyhoeddus yn y dref yn cau am 6:30/ 7:30. Cwestiynai pam nad yw’r incwm sydd yn cael ei godi yn y dref yn cael ei ddefnyddio at adnoddau/ budd y dref. Gwelai hyn fel cam yn ôl.
Cynigiodd y Cyng. Simon Brooks y dylid gohirio unrhyw benderfyniad hyd nes derbyn atebion. Eiliwyd hyn gan y Cyng. Carol Hayes.
Roedd y Cyng. Jason Humphreys am wneud safiad pendant ar y mater. Ni allai weld unrhyw gyfiawnhad am ofyn am y fath gyfraniad (traean o Braesept y Cyngor Tref) o’i gymharu efo’r canran isel yr oeddent yn gofyn o drefi eraill (e.e. Caernarfon). Ni welai pan nad ellir defnyddio refeniw’r Cyngor o’r meysydd parcio a’r traeth at y costau yma. Cynigiodd y dylid gwrthod y cynnig cyntaf sef i gyfrannu £16,000 y flwyddyn at gostau'r 4 toiled, aros am ymateb i’r cwestiynau cyn trafod yr ail gynnig  sef partneriaethau. Eiliwyd y cynnig gan y Cyng. Bethan o Rees Jones.
Penderfynwyd : ymateb yn ôl cynnig y Cyng. Simon Brooks o 8 bleidlais i 5 i ohirio penderfyniad hyd nes derbynnir ateb i’r holl gwestiynau a godwyd yn y cyfarfod ar y 1af o Fedi 2016.
Atgoffwyd pawb gan y Cadeirydd am y cyfarfod ar yr 28ain efo Barry Davies o Gyngor Gwynedd.
115. Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis Hydref 2016 – 4ydd o Hydref 2016).
· Draeniau / gwteri Porthmadog– Cyng. Gavin Buckley
· Chwyn ar balmentydd Porthmadog – Cyng. Jason Humphreys
· Adroddiad Grŵp Mynediad Dwyfor – Cyng. Angharad Ab Iorwerth
· Llwybr Cae Llety – Cyng. Melfyn Edwards
116. Rhestr gohebiaeth /aros am ateb.
Penderfynwyd : derbyn y wybodaeth.
GOHEBIAETH:
117. Unllais Cymru - Codwch Faner dros y Gymanwlad - 13eg o Fawrth 2017.
Penderfynwyd:  na fydd Cyngor Tref Porthmadog yn codi baner dros y Gymanwlad.
118. Unllais Cymru – Datganiad Llafar ar Ddiwygio Cyllidol gan Mark Drakeford.
Roedd y Cyng. Simon Brooks yn awyddus i barhau i bwyso i gael y swyddi yma ym Mhorthmadog. Pryderai’r Cyng. Alwyn Gruffydd sut y byddai hyn yn effeithio ar fformiwla Barnett. Croesawai’r egwyddor ond pryderai y gallai gael effaith andwyol ar y cyllid sydd yn dod o’r trysorlys. Cynigiai y dylid ysgrifennu at Mark Drayford i fynegi’r pryderon hyn a gofyn sut y bydd y datganoli yma yn effeithio ar gyllid Cymru. Eiliwyd gan y Cyng. Jason Humphreys.
Penderfynwyd:  ysgrifennu yn ôl y cynnig.
119. Llio Johnson, Uned Partneriaeth Gwynedd a Môn – Bwrdd Gwasanaethau Cyhoeddus

(ymateb i lythyr rhaglen Mehefin, cofnod 45). 
Nododd y Cyng. Jason Humphreys  fod angen edrych yn ofalus iawn ar y ffiniau. Roedd yn awyddus i warchod gwasanaethau cyhoeddus yr ardal. Roedd Cyngor Tref Penrhyn wedi nodi eu dymuniad i gysylltu efo ardal Blaenau Ffestiniog a gallai hyn gael effaith ar wasanaethau lleol fel yr orsaf dân , ganolfan hamdden a.y.b. . Cynigiai y dylid ysgrifennu i ofyn ydi’r map yn aros a beth yw gweddill y broses. Cynigiai hefyd y dylid ysgrifennu at Gyngor Tref Penrhyndeudraeth i gael eglurhad o pam nad oeddent yn fodlon bod yn rhan o’r map efo Porthmadog. Eiliwyd y ddau gynnig gan y Cyng. Alwyn Gruffydd.
Penderfynwyd:  ysgrifennu yn ôl y ddau gynnig.
120. Unllais Cymru – Ymgynghoriad ar Nodyn Cyngor Technegol 24: Yr Amgylchedd Hanesyddol. Penderfynwyd:  y byddai hwn yn fater gerbron mis nesaf gan fod y Cyng. Bethan O Rees Jones am gael mwy o amser i edrych yn iawn ar yr adroddiad.
121. Unllais Cymru – adroddiad Mike Harriman ,Cynrychiolydd Unllais Cymru ar y Grŵp Cyfeiriol Budd-ddeiliaid. Penderfynwyd:  Derbyn y wybodaeth.
122. Llywodraeth Cymru -  Adroddiad : Bil Llywodraeth Leol ( Cymru) Drafft a’r Memorandwm

Esboniadol. Penderfynwyd:  Derbyn y wybodaeth.

123. Unllais Cymru- Jo Berry , Swyddog cyfathrebu  Trysorlys Cymru – Cyfraddau treth uwch wrth brynu ail gartrefi: dweud eich dweud.
Penderfynwyd:  ysgrifennu i egluro nad oedd amser wedi bod i ystyried y ddogfen oherwydd gwyliau’r haf fyddai wedi bod yr un broblem i sawl cyngor tref/ cymuned.
124. Dafydd Gibbard, CG - meysydd parcio (ymateb i lythyrau rhaglen mis Mai, cofnod 14,15)
Dafydd Gibbard , CG – Gorchymyn parcio newydd.

Cynigiodd y Cyng. Angharad Ab Iorwerth y dylid gofyn i Gyngor Gwynedd gynnal archwiliad i fynediad i gerbydau brys rŵan yn hytrach nac ymateb pan fydd damwain wedi digwydd. Oherwydd y costau parcio bydd llawer mwy o geir yn chwilio am lefydd parcio am ddim. Nid oes sôn am linellau melyn oedd wedi ei addo nac arwydd dim mynediad/ dim ffordd trwodd. Eiliwyd y cynnig gan y Cyng. Simon Brooks.
Penderfynwyd:  ysgrifennu yn ôl y cynnig.
125. Uned Polisi Cynllunio ar y Cyd Gwynedd a Môn – tai fforddiadwy a rhai haf ( ymateb i lythyr rhaglen Mehefin , cofnod 37).
Cynigiodd y Cyng. Simon Brooks y dylid holi mwy am y 5% treth twristiaeth y cyfeirir ato ym mharagraff olaf y llythyr. Eiliwyd y cynnig gan y Cyng. Bethan O Rees Jones nododd fod angen gwybod beth yw safiad Cyngor Gwynedd ar y mater yma er mwyn gweithredu yn ar y pwerau sy’n bodoli.  Adroddodd y Cyng. Jason Humphreys fod archwiliad ar y mater yn parhau.
Penderfynwyd:  ysgrifennu yn ôl y cynnig.
126. Gwyn Morris Jones, CG – casgliadau ailgylchu strydoedd cefn Porthmadog (ymateb i lythyr  rhaglen Mehefin , cofnod 39). 
Steffan Jones, CG – casgliadau ailgylchu strydoedd cefn Porthmadog (ymateb i lythyr  rhaglen
 Mehefin ,cofnod 39).
Croesawyd fod datblygiad ar y mater yma ar ôl 15 mis o frwydro.
Penderfynwyd:   derbyn y wybodaeth ond cadw llygaid manwl ar ddatblygiadau er mwyn sicrhau fod pawb yn cael yr un gwasanaeth  a dim rhannau o’r dref yn unig.
127. Dewi Wyn Owen, CG – llwybr cerdded /beicio Cob Crwn heibio cefn Tŷ Moelwyn,Porthmadog(ymateb i lythyr rhaglen Gorffennaf , cofnod 73).
Dafydd Ellis-Thomas - llwybr cerdded /beicio Cob Crwn heibio cefn Tŷ Moelwyn,Porthmadog(ymateb i lythyr rhaglen Gorffennaf , cofnod 73).Er gwybodaeth.
Penderfynwyd:  ysgrifennu yn ôl cynnig y Cyng. R Elwyn Thomas i bwyso arnynt i gwblhau’r gwaith.
128. Dewi Wyn Cullen, CG - Adroddiad yn dilyn llifogydd yng Nghlwb Pêl Droed Porthmadog  Rhagfyr 2015 (ymateb i lythyr rhaglen Gorffennaf , cofnod 79).
Penderfynwyd:  Derbyn y wybodaeth.
129. Unllais Cymru – gwahoddiad i gynhadledd 1af o Hydref 2016.
Penderfynwyd:  Derbyn y wybodaeth gan gefnogi unrhyw un fyddai’n dymuno mynd a thalu’r costau.
130. Unllais Cymru – Cyngor i Gynghorau Cymuned a Thref ar weithio gyda phobl ifanc.
Penderfynwyd:  Derbyn y wybodaeth.
131. Amgueddfa Mor Porthmadog – Cylchlythyr Haf 2016.
Penderfynwyd:  Derbyn y wybodaeth.
132. Dylan Wynn Jones, CG – Clawdd pen y bont ym Mhorthmadog, Heol Fadog. (Ymateb i lythyr yn cwestiynu diffyg gweithredu yn dilyn addewid ym mis Mai).
Penderfynwyd:  Derbyn y wybodaeth.
133. Swyddfa’r Post - Cau gwasanaeth dros dro ym Morfa Bychan.

Eglurodd y Cadeirydd nad oedd Swyddfa Bost wedi bod ym Morfa oherwydd salwch y cyn perchennog.  Mae yna bosibilrwydd y bydd gwasanaeth yn cael ei gynnig yna am ddwy awr ar bnawn Dydd Mawrth a bore Dydd Gwener.
Penderfynwyd: Derbyn y wybodaeth.
134. Carwyn Jones, Prif Weinidog Cymru - ymateb i lythyrau yn gofyn am gyfarfod (rhaglen Mai). Cynnig cyfarfod efo Alun Davies. AC, Gweinidog y Gymraeg a Dysgu Gydol Oes. Penderfynwyd: Cysylltu i drefnu dyddiad am gyfarfod.
135. National Grid - cysylltu ynni carbon isel newydd rhwng Pentir a Thrawsfynydd.
Adroddodd y Cadeirydd iddo efo a’r Is Gadeirydd ( fel Cadeirydd y Pwyllgor Eiddo ) gael gwahoddiad i gyfarfod efo swyddog o’r National Grid ar y 15fed o Fedi 2016. Gan fod cyfarfod cyhoeddus mwy ar y gweill ar y 10fed o Hydref roeddent yn meddwl gohirio'r cyfarfod ar 15fed. Bydd y cyfarfod cyhoeddus yn cynnwys pawb fydd yn cael ei effeithio efo’r datblygiad.
Penderfynwyd: Y Clerc i atgoffa pawb am y cyfarfod pan fydd manylion pellach wedi ei dderbyn.
136. Adran Gwaith Stryd , CG - gwaharddiad traffig dros dro - Rhes y Glyn, Borth y Gest.
Penderfynwyd:  Derbyn y wybodaeth.
137. Cyngor Cymuned Dolbenmaen – cais am arian at gostau clirio sbwriel.

Penderfynwyd: Cyfrannu £100 tuag at y costau.
138. Unllais Cymru - sesiynau hyfforddi Medi i Ragfyr 2016 (manylion llawn ar y bwrdd).
Penderfynwyd: Derbyn y wybodaeth a chefnogi'r rhai fyddai’n dymuno mynd gan dalu costau perthnasol ond cyfyngu i un cynghorwr i bob sesiwn.
139. Dylan Wynn Jones, CG - Adroddiad ar Bont Britannia (copi llawn ar y bwrdd).
Penderfynwyd: Derbyn y wybodaeth a’r Cyng. Jason Humphreys am edrych yn fwy manwl drwy’r adroddiad ac adrodd yn ôl os oes angen.
140. Comisiynydd Pobl Hŷn Cymru – Cylchlythyr Awst 2016.
Pryderai’r Cyng.Melfyn Edwards am y diffyg cefnogaeth a siaradwyr Cymraeg i ofalu am bobl hŷn sydd mewn cartrefi ac efo dementia.

Er gwybodaeth adroddodd y Cyng. Alwyn Gruffydd fod swyddog wedi cyfaddef nad oedd rhaid bod wedi preifateiddio gwasanaeth gofal pobl hŷn.
Penderfynwyd: y byddai’r Cadeirydd a’r Cyng. Melfyn Edwards yn trafod ac ysgrifennu ar y mater uchod.
141. Llywodraeth Cymru - dogfen ymgynghori - Sefydlu Pwyllgor Llifogydd ac Erydu Arfordirol. Penderfynwyd:  Pawb i ystyried y ddogfen a’i roi fel mater gerbron at fis nesaf.
142. Cyngor Gwynedd - Gwaharddiad defnydd llwybr troed rhif 60 dros dro.
Penderfynwyd:  Derbyn y wybodaeth.
143. Ymddiriedolaeth Genedlaethol – Ymateb i gwyno am lwybrau Morfa Bychan/ Borth y Gest.
Penderfynwyd:  Derbyn y wybodaeth.
144. Materion Ariannol.
Biliau i’w talu/ Taliadau :

Xerox Finance - llogi’r llungopïwr 1.10.16 - 31.12.16


=
£120.00
Docucentric - costau llungopïo 3.8.16 - 31.8.16



=
£4.67
Glenda Burke - stampiau ac inc ar gyfer y printer


=
£60.04
Glenda Burke – cyflog Clerc mis Awst 2016



=
£500.88
Cyllid a Thollau EM – treth incwm cyflog Clerc mis Awst 2016
=
£125.20

Glenda Burke – rhent llinell ffôn a hanner costau’r we (26.8.16-25.11.16)=
£100.12

Biliau wedi eu talu dros gyfnod gwyliau’r haf:
Docucentric - costau llungopïo 5.7.16 - 3.8.16



=
£9.77
Glenda Burke – cyflog Clerc mis Gorffennaf 2016


=
£500.88

Cyllid a Thollau Ei Mawrhydi- treth incwm cyflog Clerc Gorffennaf 
=
£125.20

Derbyniadau:
Rhent Cae Pawb (er gwybodaeth – pawb wedi talu)


=
£22.0

Llog banc hyd at 20.7.16






=
£2.52

Llog banc hyd ar 20.8.16






=
£2.60

Cyngor Gwynedd – ail hanner y Praesept




=       
£26,500.00

Penderfynwyd: talu’r biliau uchod a nodwyd y derbyniadau.  
145. Ceisiadau Cynllunio.
i)
C16/0940/44/RC – Diddymu cytundeb 106


The Granary, Glan Morfa Bach, Morfa Bychan, Porthmadog, Gwynedd, LL49 9UY

         Penderfynwyd : gwrthwynebu ar y sail fod nifer cynyddol o dai haf yn yr ardal a’r 

prinder o dai fforddiadwy i bobl leol.

